
EŻITU TAL-PROĊEDIMENTI 

minn: Segretarjat Ġenerali tal-Kunsill 

lil: Delegazzjonijiet 

Nru. dok. preċ.: 7212/19 FISC 151 ECOFIN 275 

Suġġett: Il-lista riveduta tal-UE ta' ġurisdizzjonijiet li ma jikkooperawx għal finijiet ta' 
taxxa 

‒ Konklużjonijiet tal-Kunsill (12 ta' Marzu 2019) 
  

Id-delegazzjonijiet isibu fl-Anness il-konklużjonijiet tal-Kunsill dwar il-lista riveduta tal-UE ta' 

ġurisdizzjonijiet li ma jikkooperawx għal finijiet ta' taxxa, adottati mill-Kunsill fil-laqgħa tiegħu li 

saret fit-12 ta' Marzu 2019. 

ANNESS 

Konklużjonijiet tal-Kunsill dwar il-lista riveduta tal-UE ta' ġurisdizzjonijiet li ma 

jikkooperawx għal finijiet ta' taxxa 

Il-Kunsill: 

1. IFAKKAR fil-Konklużjonijiet tal-Kunsill tal-25 ta' Mejju 2016 dwar strateġija għal 

tassazzjoni esterna u dwar miżuri kontra l-abbuż tat-trattat dwar it-taxxa, il-Konklużjonijiet 

tal-Kunsill tat-8 ta' Novembru 2016 dwar il-kriterji u l-proċess li jwassal għall-istabbiliment 

tal-lista tal-UE ta' ġurisdizzjonijiet li ma jikkooperawx għal finijiet ta' taxxa, u l-

Konklużjonijiet tal-Kunsill tal-5 ta' Diċembru 2017 dwar il-lista tal-UE ta' ġurisdizzjonijiet li 

ma jikkooperawx għal finijiet ta' taxxa; 

2. JILQA' l-ħidma mwettqa mill-Grupp ta' Ħidma dwar il-Kodiċi tal-Kondotta (Tassazzjoni tal-

Intrapriżi) (il-"Grupp dwar il-Kodiċi tal-Kondotta"), bl-appoġġ tas-Segretarjat Ġenerali tal-

Kunsill u bl-għajnuna tas-servizzi tal-Kummissjoni Ewropea, fil-monitoraġġ tal-

implimentazzjoni tal-impenji meħuda mill-ġurisdizzjonijiet biex jimplimentaw il-prinċipji ta' 

governanza tajba tat-taxxa, u fl-evalwazzjoni tal-ħidma mwettqa mill-fora tal-OECD rilevanti; 

3. JILQA' l-fatt li l-parti l-kbira ta' dawn il-ġurisdizzjonijiet ipparteċipaw b'mod miftuħ u 

kostruttiv mal-Grupp dwar il-Kodiċi tal-Kondotta u solvew in-nuqqasijiet identifikati fl-

oqsma tat-trasparenza fiskali, it-tassazzjoni ġusta u l-implimentazzjoni ta' standards kontra l-

BEPS bit-twettiq tal-miżuri meħtieġa qabel l-iskadenza miftehma; 

4. JIDDISPJAĊIH li fl-istess ħin kien hemm għadd ta' ġurisdizzjonijiet li sa tmiem l-2018 ma 

wettqux il-miżuri kollha li kienu ħadu impenn għalihom, filwaqt li xi ġurisdizzjonijiet ma 

ħadux l-impenn li jimplimentaw kwalunkwe prinċipju ta' governanza tajba tat-taxxa, jew xi 

wħud minnhom, u minħabba f'hekk tqiesu li ma kinux konformi; 

5. JAPPROVA, għalhekk, il-lista riveduta tal-UE ta' ġurisdizzjonijiet li ma jikkooperawx għal 

finijiet ta' taxxa kif tinsab fl-Anness I; 

6. IQIS li r-raġunijiet imressqa minn xi ġurisdizzjonijiet talli ma wettqux għal kollox il-miżuri 

kollha li ħadu impenn għalihom, minkejja sforzi tanġibbli, setgħu f'xi każijiet jitqiesu bħala 

ġustifikati u JAQBEL għalhekk li l-iskadenza biex iwettqu l-impenji tagħhom għandha tiġi 

estiża kif jinsab fl-Anness II; 

7. HUWA TAL-FEHMA, b'mod partikolari, li: 

1. ċerti pajjiżi fil-fażi tal-iżvilupp għandhom jingħataw aktar żmien biex jirriformaw ir-

reġimi ta' taxxa preferenzjali dannużi li jkopru l-attivitajiet ta' manifattura u attivitajiet 

simili li mhumiex daqstant mobbli waqt li jitqies l-impatt ekonomiku ikbar ta' dawn ir-

riformi fuq pajjiżi bħal dawn; 

2. il-ġurisdizzjonijiet li ħabbtu wiċċhom ma' kwistjonijiet istituzzjonali u kostituzzjonali 

ġenwini li ma ħallewhomx iwettqu l-impenji tagħhom fl-2018 għandhom ukoll 

jingħataw estensjoni raġonevoli tal-iskadenza biex ilestu r-riformi tagħhom dment li l-

ġurisdizzjoni tipprovdi abbozz ta' leġislazzjoni adegwata; 

3. il-ġurisdizzjonijiet li taw prova ta' riskji ta' tilwim marbut mal-abolizzjoni ta' ċerti 

reġimi ta' taxxa preferenzjali dannużi għandhom jingħataw perijodu itwal għall-

anterjorità; 

4. il-ġurisdizzjonijiet ikklassifikati bħala parzjalment konformi għall-iskambju ta' 

informazzjoni fuq talba u li qed jistennew eżami supplimentari mill-Forum Globali 

għandhom jingħataw estensjoni sakemm il-klassifikazzjoni riveduta tkun disponibbli; 

8. JESPRIMI s-sodisfazzjoni tiegħu li ħafna ġurisdizzjonijiet skont il-kriterju 2.2 wettqu r-

riformi mitluba fl-2018 u għaldaqstant tneħħew mill-Anness II, iżda JISTAQSI lill-Grupp 

dwar il-Kodiċi tal-Kondotta biex jimmonitorja t-twettiq korrett tad-dispożizzjonijiet tagħhom 

ta' leġislazzjoni u tal-infurzar fuq bażi annwali; 

9. JIRRIKONOXXI li ser tkun meħtieġa aktar ħidma biex jiġu definiti r-rekwiżiti għas-sustanza 

ekonomika aċċettabbli għall-fondi ta' investiment kollettiv skont il-kriterju 2.2 u JISTIEDEN 

lill-Grupp biex ikompli bid-djalogu u jipprovdi aktar gwida teknika lill-ġurisdizzjonijiet 

ikkonċernati sa nofs l-2019; 

10. JINNOTA BI TĦASSIB is-sostituzzjoni ta' reġimi ta' taxxa preferenzjali dannużi b'miżuri 

b'effett simili f'ċerti ġurisdizzjonijiet, JIDDISPJAĊIH li ġurisdizzjoni minn dawn ma ħaditx 

impenn suffiċjenti biex temenda jew tabolixxi dawn il-miżuri sa tmiem l-2019 u JISĦAQ li 

ebda sostituzzjoni ulterjuri b'miżuri b'effett simili jew dewmien mhu ser jiġi aċċettat fil-

valutazzjoni fil-bidu tal-2020 dwar jekk l-impenji mitluba ġewx implimentati; 

11. JINNOTA li l-Grupp dwar il-Kodiċi tal-Kondotta ser jibqa' jitlob impenji mill-

ġurisdizzjonijiet li għadhom ma ħadux impenn li jindirizzaw in-nuqqasijiet identifikati; 

12. JINNOTA li sa tmiem l-2019 il-Grupp dwar il-Kodiċi tal-Kondotta ser ikompli l-monitoraġġ 

tal-implimentazzjoni effettiva tal-impenji meħuda mill-pajjiżi fil-fażi tal-iżvilupp li ma 

għandhomx ċentru finanzjarju fir-rigward tat-trasparenza fiskali u l-implimentazzjoni tal-

istandards minimi kontra l-BEPS, kif ukoll tal-implimentazzjoni tat-trasparenza rilevanti u l-

istandards minimi kontra l-BEPS fil-ġurisdizzjonijiet li ma jistgħux jew ma jixtiqux jissieħbu 

fil-Forum Globali jew fil-Qafas Inklużiv tal-OECD dwar il-BEPS; 

13. JILQA' l-ħidma tal-Grupp dwar il-Kodiċi tal-Kondotta fl-eżami ta' reġimi preferenzjali 

identifikati reċentement f'xi ġurisdizzjonijiet u fil-monitoraġġ tal-impenji meħuda minn dawn 

il-ġurisdizzjonijiet biex ineħħu l-elementi dannużi ta' dawn ir-reġimi; 

14. JAPPROVA s-sitwazzjoni attwali rigward l-impenji meħuda mill-ġurisdizzjonijiet li 

jikkooperaw biex jimplimentaw il-prinċipji ta' governanza tajba tat-taxxa, kif jinsab fl-Anness 

II; 

15. JISTIEDEN lill-Grupp dwar il-Kodiċi tal-Kondotta, appoġġat mis-Segretarjat Ġenerali tal-

Kunsill u bl-għajnuna teknika tas-servizzi tal-Kummissjoni, biex ikompli bl-interazzjoni u d-

djalogu mal-ġurisdizzjonijiet rilevanti, inkluż fir-rigward ta' tmiem l-approċċ ġenerali ta' 

"tnejn minn kull tlieta" fl-aħħar ta' Ġunju 2019; 

16. Waqt li jfakkar fil-paragrafu 11 tal-Konklużjonijiet tal-Kunsill tal-5 ta' Diċembru 2017 dwar 

il-lista tal-UE ta' ġurisdizzjonijiet li ma jikkooperawx għal finijiet ta' taxxa, JIKKONFERMA 

li l-Grupp dwar il-Kodiċi tal-Kondotta għandu jirrakkomanda lill-Kunsill biex fi kwalunkwe 

mument jaġġorna, mill-inqas darba fis-sena, il-lista tal-UE li tinsab fl-Anness I kif ukoll is-

sitwazzjoni attwali mniżżla fl-Anness II abbażi ta' kull impenn meħud jew tal-

implimentazzjoni tiegħu; iżda, mill-2020 'il quddiem, dawk l-aġġornamenti tal-lista tal-UE ma 

għandhomx isiru aktar minn darbtejn fis-sena, sabiex l-Istati Membri jkollhom biżżejjed 

żmien, fejn ikun meħtieġ, li jemendaw il-leġislazzjoni interna tagħhom; 

17. IFAKKAR fit-twessigħ tal-ambitu ġeografiku tal-eżerċizzju ta' skrutinju tal-UE għal 

ġurisdizzjonijiet oħra maqbul fl-2018 u JISTIEDEN lill-Grupp dwar il-Kodiċi tal-Kondotta 

biex jirrieżamina d-data ekonomika użata fl-għażla tal-ġurisdizzjonijiet fl-2020, li għandha 

tapplika mill-2021; 

18. JIKKONFERMA l-bidu tal-applikazzjoni tal-kriterju 3.2 (l-implimentazzjoni tar-rapporti 

skont il-pajjiż – l-istandard minimu CbCR), u JTENNI l-istedina tiegħu lill-Grupp dwar il-

Kodiċi tal-Kondotta biex jiffinalizza d-diskussjonijiet dwar il-kriterju futur 1.4 (it-trasparenza 

tas-sjieda benefiċjarja aħħarija); 

19. JILQA' l-fatt li l-Anness I ta' dawn il-konklużjonijiet tal-Kunsill qed jitqies mill-Kummissjoni 

Ewropea fl-implimentazzjoni tal-operazzjonijiet tal-UE għall-iffinanzjar u l-investiment, kif 

ukoll fil-ftehimiet milħuqa rigward il-miżuri difensivi koordinati fil-qasam mhux tat-taxxa fir-

rigward ta' ġurisdizzjonijiet li ma jikkooperawx mill-Konklużjonijiet tal-Kunsill tal-

5 ta' Diċembru 2017 'l hawn1; 

20. ITENNI fl-istess ħin l-istedina tiegħu lill-Grupp dwar il-Kodiċi tal-Kondotta biex jiffinalizza 

d-diskussjonijiet dwar aktar miżuri difensivi koordinati, mingħajr preġudizzju għall-obbligi 

tal-Istati Membri skont id-dritt tal-UE u dak internazzjonali; 

21. JISTIEDEN lill-istituzzjonijiet u l-Istati Membri tal-UE, kif xieraq, biex iqisu l-lista riveduta 

tal-UE ta' ġurisdizzjonijiet li ma jikkooperawx għal finijiet ta' taxxa, kif tinsab fl-Anness I, fil-

politika barranija, ir-relazzjonijiet ekonomiċi u l-kooperazzjoni għall-iżvilupp mal-pajjiżi terzi 

rilevanti, biex jistinkaw għal approċċ komprensiv fir-rigward tal-kwistjoni ta' konformità mal-

Kriterji, mingħajr preġudizzju għall-isferi rispettivi ta' kompetenza tal-Istati Membri u tal-

Unjoni kif jirriżultaw mit-Trattati; 

22. ITENNI li l-Grupp dwar il-Kodiċi tal-Kondotta, bl-appoġġ tas-Segretarjat Ġenerali tal-Kunsill 

u bl-għajnuna teknika tas-servizzi tal-Kummissjoni Ewropea, għandu jkompli jwettaq u 

jissorvelja l-proċessi tal-UE ta' skrutinju, elenkar u monitoraġġ, f'koordinazzjoni mal-Grupp 

ta' Ħidma ta' Livell Għoli dwar kwistjonijiet ta' taxxa (HLWP). 

 

                                                 
1 Ir-Regolament (UE) 2017/2402 dwar qafas ġenerali għat-titolizzazzjoni, ir-Regolament 

(UE) 2017/2396 dwar il-Fond Ewropew għall-Investimenti Strateġiċi u ċ-Ċentru Ewropew 

ta' Konsulenza għall-Investimenti, id-Deċiżjoni (UE) 2018/412 li tagħti garanzija tal-UE lill-

Bank Ewropew tal-Investiment kontra telf minn operazzjonijiet ta' finanzjament li 

jappoġġaw proġetti ta' investiment barra l-UE, u r-Regolament (UE, Euratom) 2018/1046 

dwar ir-regoli finanzjarji applikabbli għall-baġit ġenerali tal-UE. 

ANNESS I 

Il-lista tal-UE ta' ġurisdizzjonijiet li ma jikkooperawx għal finijiet ta' taxxa 

1. Is-Samoa Amerikana 

Is-Samoa Amerikana ma tapplika l-ebda skambju awtomatiku ta' informazzjoni finanzjarja, ma 

ffirmatx u ma rratifikatx, inkluż permezz tal-ġurisdizzjoni li huma dipendenti fuqha, il-Konvenzjoni 

Multilaterali tal-OECD dwar l-Assistenza Amministrattiva Reċiproka kif emendata, ma impenjatx 

ruħha li tapplika l-istandards minimi tal-BEPS u ma impenjatx ruħha li tindirizza dawn il-

kwistjonijiet. 

2. Aruba 

Aruba għadha ma emendatx jew abolixxiet reġim preferenzjali ta' taxxa wieħed dannuż. 

3. Barbados 

Barbados issostitwixxa reġim preferenzjali ta' taxxa dannuż b'miżura bl-istess effett u ma impenjax 

ruħu li jemendaha jew jabolixxiha sa tmiem l-2019. 

4. Il-Belize 

Il-Belize għadu ma emendax jew abolixxa reġim preferenzjali ta' taxxa wieħed dannuż. 

L-impenn tal-Belize li jemenda jew jabolixxi r-reġim preferenzjali ta' taxxa dannuż li għadu kif ġie 

identifikat sa tmiem l-2019 ser jiġi ssorveljat. 

5. Il-Bermuda 

Il-Bermuda tiffaċilita strutturi u arranġamenti offshore li għandhom l-għan li jattiraw qligħ mingħajr 

sustanza ekonomika reali u għadha ma solvietx din il-kwistjoni. 

L-impenn tal-Bermuda li tindirizza t-tħassib marbut mas-sustanza ekonomika fil-qasam tal-fondi ta' 

investiment kollettivi sa tmiem l-2019 ser jiġi ssorveljat. 

6. Dominica 

Dominica ma tapplika ebda skambju awtomatiku ta' informazzjoni finanzjarja, ma ffirmatx u ma 

rratifikatx il-Konvenzjoni Multilaterali tal-OECD dwar l-Assistenza Amministrattiva Reċiproka kif 

emendata, u għadha ma solvietx dawn il-kwistjonijiet. 

7. Fiġi 

Fiġi għadu ma emendax jew abolixxa r-reġimi ta' taxxa preferenzjali dannużi tiegħu. 

L-impenn ta' Fiġi li jikkonforma mal-kriterji 1.2, 1.3 u 3.1 sa tmiem l-2019 ser ikompli jiġi 

sorveljat. 

8. Guam 

Guam ma japplika ebda skambju awtomatiku ta' informazzjoni finanzjarja, ma ffirmax u ma 

rratifikax, inkluż permezz tal-ġurisdizzjoni li hu dipendenti fuqha, il-Konvenzjoni Multilaterali tal-

OECD dwar l-Assistenza Amministrattiva Reċiproka kif emendata, ma impenjax ruħu li japplika l-

istandards minimi tal-BEPS u ma impenjax ruħu li jindirizza dawn il-kwistjonijiet. 

9. Il-Gżejjer Marshall 

Il-Gżejjer Marshall jiffaċilitaw strutturi u arranġamenti offshore li għandhom l-għan li jattiraw qligħ 

mingħajr sustanza ekonomika reali u għadhom ma solvewx din il-kwistjoni. 

L-impenn tal-Gżejjer Marshall li jikkonformaw mal-kriterju 1.2 ser ikompli jiġi ssorveljat: qed 

jistenna rieżami supplimentari mill-Forum Globali. 

10. L-Oman 

L-Oman ma japplika ebda skambju awtomatiku ta' informazzjoni finanzjarja, ma ffirmax u ma 

rratifikax il-Konvenzjoni Multilaterali tal-OECD dwar l-Assistenza Amministrattiva Reċiproka kif 

emendata, u għadu ma solviex dawn il-kwistjonijiet. 

11. Samoa 

Samoa għandha reġim preferenzjali ta' taxxa dannuż u ma impenjatx ruħha li tindirizza din il-

kwistjoni. 

Barra minn hekk, Samoa impenjat ruħha li tikkonforma mal-kriterju 3.1 sa tmiem l-2018 iżda ma 

solvietx din il-kwistjoni. 

12. Trinidad u Tobago 

Trinidad u Tobago għandhom klassifikazzjoni ta' "Mhux Konformi" mill-Forum Globali dwar it-

Trasparenza u l-Iskambju ta' Informazzjoni għal Skopijiet ta' Taxxa għall-Iskambju ta' 

Informazzjoni fuq Talba. 

L-impenn ta' Trinidad u Tobago li jikkonformaw mal-kriterji 1.1, 1.2, 1.3 u 2.1 sa tmiem l-2019 ser 

jiġi sorveljat. 

13. L-Emirati Għarab Magħquda 

L-Emirati Għarab Magħquda jiffaċilitaw strutturi u arranġamenti offshore li għandhom l-għan li 

jattiraw qligħ mingħajr sustanza ekonomika reali u għadhom ma solvewx din il-kwistjoni. 

14. Il-Gżejjer Verġni tal-Istati Uniti 

Il-Gżejjer Verġni tal-Istati Uniti ma japplikaw ebda skambju awtomatiku ta' informazzjoni 

finanzjarja, ma ffirmawx u ma rratifikawx, inkluż permezz tal-ġurisdizzjoni li huma dipendenti 

fuqha, il-Konvenzjoni Multilaterali tal-OECD dwar l-Assistenza Amministrattiva Reċiproka kif 

emendata, għandhom reġimi preferenzjali ta' taxxa dannużi, ma impenjawx ruħhom li japplikaw l-

istandards minimi tal-BEPS u ma impenjawx ruħhom li jindirizzaw dawn il-kwistjonijiet. 

15. Vanuatu 

Vanuatu jiffaċilita strutturi u arranġamenti offshore li għandhom l-għan li jattiraw qligħ mingħajr 

sustanza ekonomika reali u għadu ma solviex din il-kwistjoni. 

ANNESS II 

Is-sitwazzjoni attwali tal-kooperazzjoni mal-UE fir-rigward tal-impenji meħuda biex jiġu 

implimentati l-prinċipji ta' governanza tajba fil-qasam tat-taxxa 

1. Trasparenza 

1.1 Impenn li jimplimentaw l-iskambju awtomatiku ta' informazzjoni, kemm bl-iffirmar tal-Ftehim 

Multilaterali bejn l-Awtoritajiet Kompetenti jew permezz ta' ftehimiet bilaterali 

Il-ġurisdizzjonijiet li ġejjin huma impenjati li jimplimentaw skambju awtomatiku ta' informazzjoni 

sa tmiem l-2019: 

Palau u t-Turkija 

1.2 Is-sħubija tal-Forum Globali dwar it-trasparenza u l-iskambju ta' Informazzjoni għal skopijiet 

ta' taxxa ("Forum Globali") u l-klassifikazzjoni sodisfaċenti b'rabta mal-iskambju ta' informazzjoni 

fuq talba 

Il-ġurisdizzjonijiet li ġejjin, li impenjaw ruħhom li jkollhom klassifikazzjoni suffiċjenti sa tmiem l-

2018, qegħdin jistennew eżami supplimentari mill-Forum Globali: 

Anguilla u Curaçao. 

Il-ġurisdizzjonijiet li ġejjin huma impenjati li jsiru membri tal-Forum Globali u/jew ikollhom 

klassifikazzjoni suffiċjenti sa tmiem l-2019: 

Il-Ġordan, in-Namibja, Palau, it-Turkija u l-Vjetnam. 



 

 

7441/19   ap/DRE/sib 12 

ANNESS II ECOMP.2.B  MT 
 

1.3 Iffirmar u ratifika tal-Konvenzjoni Multilaterali tal-OECD dwar l-Assistenza Amministrattiva 

Reċiproka (MAC) jew in-netwerk ta' ftehimiet li jkopru l-Istati Membri kollha tal-UE 

Il-ġurisdizzjonijiet li ġejjin huma impenjati li jiffirmaw u jirratifikaw il-Konvenzjoni dwar l-

Assistenza Amministrattiva Reċiproka jew li jkollhom fis-seħħ netwerk ta' ftehimiet li jkopru l-

Istati Membri kollha tal-UE sa tmiem l-2019: 

l-Armenja, il-Bożnija-Ħerzegovina, il-Botswana, Cape Verde, l-Eswatini, il-Ġordan, il-

Maldivi, il-Mongolja, il-Montenegro, il-Marokk, in-Namibja, il-Maċedonja ta' Fuq, Palau, is-

Serbja, it-Tajlandja u l-Vjetnam. 

2. Tassazzjoni ġusta 

2.1 L-eżistenza ta' reġimi ta' taxxa dannużi 

Il-ġurisdizzjonijiet li ġejjin, li impenjaw ruħhom li jemendaw jew jabolixxu r-reġimi ta' taxxa 

dannużi tagħhom li jkopru attivitajiet ta' manifattura u attivitajiet simili li mhumiex wisq mobbli sa 

tmiem l-2018 u wrew progress tanġibbli biex jibdew dawn ir-riformi fl-2018, ingħataw sa tmiem l-

2019 biex jadattaw il-leġislazzjoni tagħhom: 

il-Costa Rica u l-Marokk. 

Il-ġurisdizzjonijiet li ġejjin, li impenjaw ruħhom li jemendaw jew jabolixxu r-reġimi ta' taxxa 

dannużi tagħhom sa tmiem l-2018 iżda nżammu milli jagħmlu dan minħabba kwistjonijiet 

istituzzjonali jew kostituzzjonali ġenwini minkejja progress tanġibbli fl-2018, ingħataw sa tmiem l-

2019 biex jadattaw il-leġislazzjoni tagħhom: 

il-Gżejjer Cook, il-Maldivi u l-Iżvizzera. 

Il-ġurisdizzjonijiet li ġejjin huma impenjati li jemendaw jew jabolixxu r-reġimi ta' taxxa dannużi 

identifikati sad-9 ta' Novembru 2019: 

in-Namibja. 

Il-ġurisdizzjonijiet li ġejjin huma impenjati li jemendaw jew jabolixxu r-reġimi ta' taxxa dannużi sa 

tmiem l-2019: 

Antigua u Barbuda, l-Awstralja, Curaçao, Mauritius, il-Marokk, Saint Kitts u Nevis, Saint 

Lucia u s-Seychelles. 

Il-ġurisdizzjonijiet li ġejjin huma impenjati li jemendaw jew jabolixxu r-reġimi ta' taxxa dannużi sa 

tmiem l-2020: 

il-Ġordan. 

2.2. L-eżistenza ta' reġimi ta' taxxa li jiffaċilitaw strutturi offshore li jattiraw qligħ mingħajr attività 

ekonomika reali 

Il-ġurisdizzjonijiet li ġejjin, li impenjaw ruħhom li jindirizzaw it-tħassib marbut mas-sustanza 

ekonomika fil-qasam tal-fondi ta' investiment kollettivi, ħadu sehem fi djalogu pożittiv mal-Grupp u 

baqgħu jikkooperaw, iżda jeħtieġu aktar gwida teknika, ingħataw sa tmiem l-20192 biex jadattaw il-

leġislazzjoni tagħhom: 

il-Bahamas, il-Gżejjer Verġni Brittaniċi u l-Gżejjer Cayman. 

3. Miżuri kontra l-BEPS 

3.1 Sħubija fil-Qafas Inklużiv tal-BEPS jew impenn għall-implimentazzjoni tal-istandards minimi 

tal-OECD kontra l-BEPS 

Il-ġurisdizzjonijiet li ġejjin huma impenjati li jsiru membri tal-Qafas Inklużiv tal-BEPS jew 

jimplimentaw l-istandards minimi tal-OECD kontra l-BEPS sa tmiem l-2019: 

l-Albanija, il-Bożnija-Ħerzegovina, l-Eswatini, il-Ġordan, il-Montenegro, il-Marokk u n-

Namibja. 

                                                 
2 Din id-data ta' skadenza tista' tiġi riveduta skont il-gwida teknika li jrid ikun hemm qbil 

dwarha mill-Grupp u d-djalogu li għaddej mal-ġurisdizzjonijiet ikkonċernati. 

Il-ġurisdizzjonijiet li ġejjin huma impenjati li jsiru membri tal-Qafas Inklużiv tal-BEPS jew 

jimplimentaw l-istandards minimi tal-OECD kontra l-BEPS jekk u meta dan l-impenn ser isir 

rilevanti: 

Nauru, Niue u Palau. 

